Бөек Җиңүгә – 70 ел
Гадилектә – батырлык
(Сыйныф сәгате)

Фәнис ШӘФЫЙКОВ,
Чирмешән районы Кара Чишмә төп мәктәбенең югары квалификация категорияле тарих укытучысы
Укытучы. Исәнмесез, укучылар! 2015 ел тарихта күп кенә вакыйгалар белән кереп калачак. Бу – Россиядә Әдәбият, Татарстанда – Парк һәм скверлар, дөньякүләм вакыйга – Бөек Җиңүнең 70 еллыгы. Өченчесе тагын да зуррак әһәмияткә ия. Шуннан чыгып, мин сезгә берничә сорау бирәсе килә:

• «Ватан» сүзен ничек анлыйсыз? (Укучыларның җавабы тыңлана.) Әйе, һәркемнең үз туып-үскән, гомер иткән җире, тарихи Ватаны бар. Ул һәрбер кешегә кадерле. Әгәр тарихка күз салсак, кеше үзенең Ватаны өчен үзен корбан иткән. Бөек Ватан сугышында безнең илдән генә дә 27 млн кеше һәлак була.

• Сугыш чорын ничек күзаллыйсыз?  
• Ә менә Ватан сугышы сезнең гаиләгә ничек тәэсир итте? 

• «Гадилектә – батырлык» төшенчәсен ничек аңлыйсыз? (Укучылар җавабы тыңлана.)
(Бөек Ватан сугышы темасына видеофрагмент карау.)

Дәһшәтле сугыш чорында һәркемнең Бөек Җиңүне якынайтуга өлеш керткән хезмәтен геройлыкка тиңләргә була. Сугыш кырларында тиңдәшсез батырлыклар күрсәтеп Советлар Союзы Герое исеме алган якташларыбызны мәңге онытырлык түгел. Менә алар: Павел Цаплин, Иван Конев, Бари Габдрахманов, Петр Курасанов, Семен Ларионов (1 нче слайд).
1 нче укучы. Павел Алексеевич Цаплин (2 нче слайд) 1906 елда Мордва Афонкәсе авылында туа. 1928 елда Тула пехотасы мәктәбендә укый. Танк ротасы командиры була. 1936–1937 елларда П.Цаплин Испаниядә Франко гаскәренә каршы көрәштә һәлак була.  
2 нче укучы. Иван Никитович Конев (3 нче слайд) 1899 елда Шешминка авылында туа. 1936 елда Хәрби академияне тәмамлый. Яссык-Кишинев операциясен уңышлы үткәргәндә күрсәткән батырлыклары өчен Советлар Союзы Герое исеме бирелә. 
3 нче укучы. Бари Габдрахман улы Габдрахманов (4 нче слайд) 1912 елда Кармыш авылында туа. 1941 елдан фронтта. 1944 елның 23 гыйнварында Кировоград шәһәрен азат иткәндә күрсәткән батырлыклары өчен үлгәннән соң Советлар Союзы Герое исеменә тәкъдим ителә.

4 нче укучы. Петр Семенович Курасанов (5 нче слайд) 1917 елда Чирмешән авылында туа. 1937 елда артиллерия училищесын тәмамлый. Сугышның беренче көннәреннән үк фронтта. Берлин операциясен үтәгәндәге батырлыклары өчен Советлар Союзы Герое исеменә лаек була.

5 нче укучы. Семен Архипович Ларионов (6 нчы слайд) 1915 елда Чирмешән авылында туа. Фронтта – 1941 елдан. 1943 елның 16 октябрендә взводны Днепр елгасы буенча кичүне оештыруда катнашып, дошманның ике пулеметын юк итә, совет гаскәрләренә юл ача. 1943 елда аңа Советлар Союзы Герое исеме бирелә.

Укытучы. Укучылар, әйдәгез, аларны һәм, гомумән, илебез азатлыгы өчен газиз башларын салган барча якташларыбызныбер минутлык тынлык белән искә алыйк. (Бер минутлык тынлык игълан ителә.)
Укытучы. Укучылар, сез ничек уйлыйсыз, батырлыкны Бөек Ватан сугышында гына эшләп булганмы?
Укучылар. Юк, хәлиткеч мизгелләрдә хәзер дә батырлык үрнәкләре күрсәтергә мөмкин. Әйтик, суга батучыны коткарырга, янгында калганнарны ут эченнән алып чыгарга…
Укытучы. Бик дөрес әйтәсез. Шундый каһарманлык үрнәкләре күрсәткән якташыларыбызны күпләп санарга була. Мәсәлән, Шешминка авылы егете Александр Анатольевич Супанинский, 1988 елда армия сафларын алынып, десант гаскәрләрендә хезмәт итә. 2000 елның 12 нче мартында Чечняда зур батырлык эшләгәне өчен аңа РФ Президенты Указы нигезендә Россия Герое исеме бирелә. (6 нчы слайд)
Тәрбия дәресенә йомгак ясыйбыз. Бөек Ватан сугышы кырларында һәлак булганнарның исемнәрен мәңгеләштерү максатыннан аларга һәр авыл-шәһәрдә диярлек һәйкәлләр булдырылган. Анда аларның исемнәре уеп язылган. Шулай ук Татарстанның Хәтер китабы нәшер ителде. Чирмешән районы үзәгендә Геройлар аллеясы бар. Кыскасы, батырлык гадилектән килә. Аны һәркем эшли ала.

1941–1945 еллар тарих битләрендә канлы хәрефләр белән уелган. Ватан сугышы. Аяусыз бәрелешләр, киселгән гомерләр, ятимнәрнең ачы күз яшьләре... 27 млн ватандашыбызның вакытсыз гомере өзелгән, күпме кеше гарипләнеп кайткан, күпмесе хәбәрсез югалган, күпме кеше фашист концлагерьларында газапланган. Шулар бәрабәренә Бөек Җиңү яуланган. Безнең ул көннәрне беркайчан да онытырга хакыбыз юк!!!

(«Җиңү» музыкасы куела.) 

